
Земјоделскиот факултет при Универзитетот „Гоце Делчев“ – Штип во 
изминативе години активно работеше и ќе продолжи да работи во интерес на 
студентите, за нивно усовршување и афирмирање на пазарот на трудот преку 
практични искуства, лабораториски анализи и презентирање на своите 
истражувања.  

На V Студентска конференција „Критични прашања во земјоделството и 
животната средина“ главниот збор го имате вие, студентите, како место и можност 
за презентација на вашите студентски истражувања, вашите успешни студентски 
приказни и доживувања на инспиративни моменти со цел да се родат нови идеи за 
испишување на идни успешни приказни.  

Оваа година, по повод Светскиот ден на науката, во рамките на Деновите на 
млади истражувачи имаме интересни теми и дебати на кои нашите студенти ќе 
бидат во фокусот на вниманието. Уште еднаш како факултет го потенцираме 
значењето на академското образование, со кое нашите студенти покрај тоа што 
добиваат теоретско, практично и лабораториско знаење, под менторство на 
професорите работат на реални проблеми со кои се соочува земјоделскиот сектор.  
На овој начин покрај формалното образование, се стекнуваат со вештини и 
компетенции за јавно говорење, а со тоа ја ослободуваат својата мисла за да може 
полесно да комуницираат.  

Имајќи предвид дека најголем дел од настаните ги организираме за нашите 
студенти каде често имаме присутни претставници од агробизнис секторот, уште 
во текот на студирањето ја правиме конекцијата факултет-студент-компанија 
за да може секој да ја оствари својата замислена желба и сон.  

Светот нема да продолжи да ја жнее својата жетва без верен управител. Не 
можеме да кажеме дека ја сакаме земјата, а потоа да преземеме чекори да ја 
уништиме за идните генерации да не можат да ја користат. Во таа насока, една 
порака кон сите вас драги наши млади истражувачи: „Посејте го семето на 
среќата, надежта, успехот и љубовта; сето тоа ќе ви се врати во 
изобилство. Тоа е законот на природата“ – Стив Мараболи.  

Пораката што сакаме да ја испратиме со оваа конференција е дека значењето 
на земјоделското производство е огромно, производството и потребата од храна 
секој ден се зголемува, а со тоа и потребата од идни инженери агрономи ќе биде 
повеќе од потребна на пазарот на трудот.  

Со задоволство ви посакуваме топло добредојде на Земјоделскиот факултет 
и активно учество на Конференцијата. 

Претседател на Организациски одбор,  

    проф. д-р Емилија Арсов 

ВЛИЈАНИЕТО НА Bacillus sp. ВРЗ ПРИНОСОТ КАЈ БРОКУЛАТА (Brassica oleracea 
var. italic)  

Уна Стошиќ1*, Стојанчо Ванѓелов1, Јане Јаковлевски1, Даниела Тодевска1 

 

1Земјоделски факултет, Универзитет „Гоце Делчев“, ул. „Крсте Мисирков“ 10-А, 

2000 Штип, Република Северна Македонија 

*Контакт автор: una.092729@student.ugd.edu.mk 

 

Апстракт  

Примената на бактерии кои произведуваат секундарни метаболити и 
манифестираат антимикробни активности против многу фитопатогени микроорганизми, 
промовирајќи го растот кај растенијата и подобрувајќи го целокупното здравје на 
растенијата, покажуваат потенцијал како биоѓубриво и средства за биоконтрола и 
засилувач на толеранција на стрес кај различни култури. Целта на нашето истражување 
беше да се утврди влијанието на Bacillus spp. врз приносот на централни соцветија кај 
брокула (Brassica oleracea var. italic) одгледувани во Скопско. Истражувањето беше 
поставено на отворено поле, со контролна парцела која не е третирана, третман Т1 со 
фолијарна апликација на хемиски препарат Ridomil Gold MZ 68 WG (40 g/kg  metalaxyl-m + 
640 g/kg mankozeb), третманот Т2 со фолијарна апликација на Bacillus spp. (0,4 х 107 CFU/ 
ml) означено како B-98 и третман Т3 е со фолијарна апликација на Bacillus spp. (0,4 х 107 
CFU/ml) означено како B-62. Статистичката анализа на податоци е со ANOVA тест. 
Просечен добиен принос на централно соцветие по растение се движеше од 430 gr кај 
контролата, 547 gr кај T1, 555 gr кај Т2 и 617 gr кај Т3. Статистичката анализа на 
податоците за добиен принос на централни соцветија покажа статистички значајни 
разлики (p<0,05) помеѓу контролата и третманите Т1, Т2 и Т3, додека статистички 
значајни разлики (p<0,01) помеѓу контролата и третманот Т3. Истражувањето покажа 
дека третманот со Bacillus spp. (T3)- B-62 позитивно влијае врз зголемување на приносот 
кај брокулата. Биоконтролата на растителните патогени и растот на растенијата е важна 
карактеристика на Bacillus инокулантите и затоа нивното понатамошно испитување е 
значајно за развој на зелени пестициди за одржливо земјоделско производство. 

 

Клучни зборови: Bacillus spp., брокула, принос. 

